JSSS                                                                                                                                   Mac Léinn

Treoir mic léinn pro forma d’imscrúdú leagtha síos Obair Chúrsa B
Réamhrá
(i) An spéis a bhí agam an turgnamh seo a dhéanamh.
Cé go mb’fhéidir go mbeadh tú ag déanamh an imscrúdaithe chéanna leis na mic léinn eile sa rang, smaoinigh ar an ngné seo amhail agus go raibh spéis agat ann. Mar shampla, más “Insliú” an teideal imscrúdaithe atá tugtha duit, d’fhéadfadh sé go mbeadh spéis agat i bhfaisean agus go bhfuil tú ag iarraidh a fháil amach an bhfuil tionchar ag dath do chuid éadaigh ar chomh te a choinníonn siad tú. Is leor abairt ghearr lena thaispeáint gur smaoinigh tú ar an tslí a mbaineann an t-imscrúdú leatsa.
(ii) An tréimhse a ndearnadh an t-imscrúdú
Scríobh síos na dátaí a ndearna tú an t-imscrúdú eatarthu.
(iii) Réamhrá don imscrúdú
Sula dtosaíonn tú ag pleanáil d’imscrúdú ba chóir duit roinnt taighde a dhéanamh. D’fhéadfadh sé gur láithreáin idirlín a bheadh ansin, b’fhéidir go mbeadh do mhúinteoirí in ann  láithreáin mhaithe a lua leat don eolaíocht; nó fiú do théacsleabhar. B’fhéidir gur léigh tú rud éigin i nuachtán nó in irisleabhar a bhaineann le hábhar. Níor chóir go mbeadh an liosta rófhada; is smaoineamh maith é nóta a ghlacadh d’aon leabhar, irisleabhar nó láithreán gréasáin a d’úsáid tú ag aon tráth le linn an imscrúdaithe.
(iv) Ráiteas den tasc aitheanta / fadhb
Déan ráiteas nó cur ceist a aithníonn a bhfuil tú chun a imscrúdú, agus cén fadhb atá tú chun a réiteach. Ba chóir go mbeadh gach a bhfuil an t-imscrúdú ag iarraidh a fhionnadh soiléir ón ráiteas seo. 

Mar shampla, má shocraíonn tú go bhfuil tú chun an éifeacht a bhíonn ag dath ar chomh te a choinníonn do chuid éadaigh tú a imscrúdú, d’fhéadfá an cheist a chur:
“An bhfuil tionchar ag dath an ábhair a úsáidtear in éadaí ar a n-acmhainn inslithe?”
Nó d’fhéadfá an tuar a dhéanamh:
“Tá tionchar ag dath na n-éadaí ar chomh te a choinníonn siad duine”
Ullmhú agus pleanáil
(i) Na cóimheastóirí/athróga cuí a aithint
Is éard is athróg ann ná rud éigin a thomhasann tú de réir mar a athríonn sé le linn turgnaimh. De ghnáth, roghnóidh tú athróg amháin, ar a dtugtar athróg neamhspleách agus athróidh tú ina chéimeanna í fad a thaifeadann tú cad a bhíonn ag tarlú don dara athróg, an athróg spleách.  Chun tástáil chothrom a dhéanamh, ní athróidh tú ach athróg neamhspleách amháin ag an am agus caithfidh gach rud eile a bheith mar a chéile. 

Mar shampla, má tá tú ag imscrúdú cad iad na héadaí daite is fearr mar inslitheoirí, d’fhéadfá an t-athrú teochta a thomhas ar feadh tréimhse de nóiméad in eascra uisce te a mbíonn an t-éadach atá le tástáil casta timpeall air. Sa chás sin, is é an t-athrú teochta an athróg spleách, is é dath an éadaigh an athróg neamhspleách. Athróidh tú an t-éadach, agus tomhasfaidh tú an t-athrú teochta do gach ceann de na dathanna difriúla éadaigh. 

Caithfidh gach fachtóir eile ar nós teocht tosaigh agus toirt an uisce, méid an éadaigh, an cineál éadaigh, cineál agus cruth an eascra fanacht mar a chéile.
(ii) Liosta de na tascanna atá le déanamh i rith an imscrúdaithe
Scríobh amach liosta soiléir de na tascanna atá beartaithe agat a dhéanamh. Seo liosta de na rudaí a dhéanfaidh tú, ní liosta den tslí a ndéanfaidh tú é. Mar shampla, san imscrúdú faoi dhath na n-éadaí, d’fhéadfadh do liosta a bheith mar seo a leanas:
Taifead an t-athrú teochta in eascra uisce te in imeacht tréimhse dhá nóiméad. 

Déan an athuair ag úsáid éadach gorm, dearg, buí agus donn casta timpeall ar an eascra.
Taifead na torthaí i mbarrachairt.
(iii) Liosta den ghaireas/ acmhainní atá riachtanach
Tá sé tábhachtach na rudaí a bheidh de dhíth ort a liostú le linn na céime pleanála. Níl aon ghar tosaí ar imscrúdú agus a fháil amach leath bealaigh tríd nach bhfuil píosa trealaimh agat atá de dhíth ort. 

Nós Imeachta
(i) Léaráid lipéadaithe
Ní chaithfidh do léaráid a bheith an-chasta. Tá sé tábhachtach go mbeadh sé soiléir, go mbeadh lipéid air a léiríonn an rud ceart. 

(ii) An Nós Imeachta a rinneadh i rith an imscrúdaithe, agus cur le chéile an ghairis san áireamh
Seo an áit a dtabharfaidh tú imlíne ar an tslí a ndearna tú na tascanna atá liostaithe thuas. 

Ba chóir duit méideanna ábhair a chur san áireamh, mar shampla:
“Chasamar 10cm2 d’éadach timpeall ar eascra; ghlacamar cúram gur clúdaíodh dromchlaí an eascra go léir leis an éadach. Chuireamar 250cm3 uisce san eascra agus bhaineamar úsáid as teirmiméadar chun teocht an uisce a thomhas ag an tús agus arís tar éis dhá nóiméad.”
Agus mar sin de.
(iii) Nós imeachta sábháilteachta
Tá sé tábhachtach go smaoineodh tú ar aon rud i d’imscrúdú a d’fhéadfadh a bheith contúirteach. Mar shampla, tá uisce te contúirteach mar go bhféadfadh sé tú a scalladh. Má bhíonn eascraí gloine in úsáid agat, caithfidh tú a bheith cúramach faitíos go mbrisfidh siad. Má bhíonn teirmiméadar mearcair in úsáid agat, ba chóir go mbeadh a fhios agat cé chomh contúirteach atá mearcar, agus gan lámh a chur air má bhriseann an teirmiméadar. Ba chóir duit nóta a dhéanamh freisin d’aon éadach cosanta ba chóir duit a chaitheamh, ar nós cóta bán, gloiní sábháilteachta, etc.
(iv) Sonraí agus breathnuithe taifeadta
Taifead do chuid torthaí go cúramach. Ag an gcéim phleanála ba chóir duit cinneadh a dhéanamh faoin tslí a gcuirfidh tú do chuid torthaí i láthair. Má bhíonn sonraí bailithe agat ba chóir duit iad a chur i dtábla, agus ansin, más cuí i ngraf. Cinntigh go mbíonn teidil ag do chuid táblaí go léir, agus go mbíonn aonaid curtha san áireamh. Déan cinnte go mbíonn aiseanna na ngraf lipéadaithe go soiléir, agus go mbíonn teideal ag do ghraf.
Torthaí
Anailís, tátail, meastóireacht ar na torthaí.
Féach go cúramach ar do thorthaí. Cad a insíonn siad duit? 

Déan ráiteas a thugann achoimre ar do chuid torthaí, mar shampla:
 “Bhí ráta fuaraithe an uisce difriúil i ngach triail; b’fhaide a d’fhan an t-uisce te leis an éadach buí agus is mó a d’fhuaraigh sé leis an éadach donn.” 

 Má tá treochtaí i do chuid sonraí, an bhfuil an treocht mar a chéile don raon iomlán torthaí? An bhfuil aon rud neamhghnách i do chuid sonraí? An féidir leat do ghraf a úsáid chun tuilleadh eolais a fháil ar nó an ráta athraithe, m.sh.
“d’fhuaraigh an t-uisce san eascra ag ráta de 4.50C sa nóiméad”
Trácht
Tagair siar do do ráiteas faidhbe agus abair cibé an dtagann do chuid torthaí le do thuar nó ar fhreagair sé an cheist faidhbe a cuireadh, mar shampla,
“Taispeánann torthaí an imscrúdaithe seo go bhfuil tionchar ag dath éadaí ar chomh te a choinníonn siad tú.”
Mura dtagann do chuid torthaí leis an rud a bhí tuartha agat mínigh an chúis go gceapann tú go bhféadfadh sin a bheith amhlaidh. 

Sainaithin aon fhachtóirí eile a d’fhéadfadh difear a dhéanamh do do chuid torthaí (m.sh. athróga eile nach bhféadfadh tú a rialú nó nár rialaigh tú).  Mar shampla, b’fhéidir go raibh sé deacair teocht an uisce ag an tús a fháil díreach mar a chéile i ngach triail sa turgnamh inslithe; d’fhéadfadh tionchar a bheith aige sin ar an toradh. B’fhéidir gur athraigh teocht an tseomra má rinne tú an t-imscrúdú in imeacht dhá lá difriúla; ní raibh aon neart air sin agat, ach d’fhéadfadh sé tionchar a bheith aige ar an toradh.
Mol mionfheabhsúcháin a d’fheádfaí a dhéanamh ar do nós imeachta. Mar shampla, b’fhéidir go gcinnfeá go mbeadh na torthaí níos cruinne dá mbainfeadh tú úsáid as coimeádán dúnta seachas eascra, mar go gcailltear go leor teasa tríd an oscailt ag barr an eascra.
Luaigh aon impleachtaí a d’fhéadfadh a bheith aige seo sa saol mór?  Mar shampla, an bhféadfadh sin a mhíniú cén fáth go mbíonn feisteas leadóige bán de ghnáth? B’fhéidir go mbeadh tionchar aige ar do rogha datha do chóta geimhridh. Chomh maith leis sin luaigh staidéar breise, cé acu is mó a bhfuil éifeacht acu, cineál an éadaigh nó dath an éadaigh? 

Iomlán
